
КъМР-ни Башчысыны къуллугъун бол-
жаллы халда толтургъан Казбек Коков 
КъМР-ни Правительствосу эмда муници-
палитетлени таматалары бла  бардыргъан 
кенгешде сёз пассажир транспортну юсюн-
ден баргъанды. «Россей Федерацияда 
автомобиль эмда электротранспорт бла 
шахарны ичинде адамланы жюрютюуню 
бла  жюк ташыуну тап къурауну юсюнден 
эмда Россей Федерацияны бир-бир закон-
ларына тюзетиуле кийириуню юсюнден» 
Федерал законнга тийишлиликде бу ишде 
контрольну кючлендирирге кереклисине 
энчи эс бурулгъанды.

 Андан сора да, кенгешде пассажирлени 
ташыуну рыногун андан ары айнытыуну, 
жамауат транспортда жюрюуню къоркъу-
усузлугъун жалчытыуну, аны техника болу-
мун эмда тыш сыфатын игилендириуню, 
автопаркны жангыртыргъа кёллендириуню 
амаллары сюзюлгендиле, алгъын этилген 
келишимле къалай толтурулгъанларына, 
ол санда транспортну жюрюген графиги 
сакъланнганына бла къалгъанына къарал-
гъанды. Ишлерин жашырын бардыргъан-
ланы ачыкълаугъа, жол хакъны багъасын  
бек уллугъа кётюрмез ючюн конкуренци-
ягъа тап онгла къураугъа энчи  магъана 
берилгенди. 

КъМР-ни Инфраструктура эмда цифра-
лы айныу министерствосуну шартларына 

кёре республикада жыл сайын  халкъ 
хайырланнган маршрутла бла 40 милли-
он адам жюрютюледи. Битеу да жылны 
башындан бери шахар, муниципал, муни-
ципалла эмда регионла аралы транспорт 
дайым  жюрюп тургъан 282 маршрут 
ишлейди. 

Ол кюн окъуна Казбек Коков республи-
каны жолларына аталгъан кенгеш бардыр-
гъанды. Быйыл регион эмда муниципал 
магъаналы жолланы 80 километрден асла-
мын жангыртыргъа  оноу этилгенди. Андан 
сора да,  «Къоркъуусуз эмда тынгылы ав-

томобиль жолла» деген миллет проектни 
чеклеринде Нальчикге шахар жолланы 
ремонтуна  быйыл федерал бюджетден 
432 миллион сом бёлюнюрюкдю. Битеу да 
2019 жылда республикалы жол фонддан 
регионну жолла бла байламлы ишлерине 
2,8 миллиард сомдан артыкъ къоратыргъа 
белгиленеди. Ол а аны аллында жылдан 
эсе 1,5 кереге асламды.

КъМР-ни Башчысыны бла 
Правительствосуну пресс-службасы.  

«Единая Россия» поли-
тика партияны Нальчикде 
мекямында РФ-ни Феде-
рал Жыйылыууну Къырал 
Думасыны депутаты Ирина 
Марьяш «регион ыйыкъны» 
чеклеринде приём бар-
дыргъанды. 

Ирина Евгеньевна белгиле-
генича, Къырал Думаны де-
путатлары «регион ыйыкъны» 
кезиуюнде халкъ бла ишлерге, 
адамла хар кюннгю жашаула-
рында къаллай проблемалагъа 
тюбегенлерин билирге, алагъа 
болушургъа кюрешедиле. 

- Мен узакъ эллеге дайым 
барыучума, бусагъатлада Май 
районну Александровская ста-
ницасында бла Лескен районну 
Ташлы-Тала элинде болгъанма. 
Адамла башха-башха соруу-
ланы бергендиле, алай аланы 
жыйышдыргъанда, пробле-
малары бирчаракъ болгъаны 
ачыкъланнганды. Аллай жерле-
де жашагъанланы аптюеклени 
азлыкълары неда болмагъан-
лары апчытады. Алада аз адам 
тургъаны ючюн хайыр жокъду 
деп, предпринимательле аланы 
ачаргъа ашыкъмайдыла. 

Фельдшер-амбулатор пункт-
лада, амбулаториялада стома-
тология кабинетле да жокъдула. 
Ала уа Россейни Саулукъ сакъ-
лау министерствосуну оноуу-
на тийишлиликде хар школда 
ишлерге керекдиле, сабийлени 
саулукълары баш магъаналы 
борчладан бириди. Кёплени 
аскерге чакъыргъан кезиуледе 
неда окъуугъа киргенлеринде 
саулукъларына къарагъанда 
аш эритиу органларында, башха 

жерлеринде да ауруула табыла-
дыла. Сылтауну аш-азыкъгъа 
салып къояргъа жарамаз, бы-
лайда хата стоматология чурум-
ладан келеди,  дегенди ол.

Депутат узакъ эллеге транс-
порт иги жюрюмегенин да энчи 
айтханды. Лицензияны алгъан 
маршрут таксиле алагъа са-
лыннган борчланы толусунлай 
тамамламайдыла, алагъа Наль-
чик эм анга жууукъ жерлеге ба-
рыу хайырлыракъды. Сёз ючюн, 
Лашкута, Ташлы-Тала дегенча 
эллеге барып къайтхан къыйын 
болады. Маршруткала алгъан 
лицензияда уа ала элге кюннге 
ненча кере эм не заманлада 
барып келирге керек болгъанла-
ры чертилип жазылады. Алагъа 
жер-жерли самоуправление 
органла, администрацияла бла 
байламлыкъда контроль этерге 
тийишлиди. 

Дагъыда бир проблема банк-
ла бла байламлы жумушланы 
жалчытыуда чыгъады, сау элде 
бир банкомат жокъду. Бюгюн-

люкде иш хакъла, пенсияла 
да карточкалагъа келедиле, 
элчилеге аны ючюн башха жер-
леге барып, ахчаларын алай 
алыргъа тюшеди. Къолайлары 
аз неда жаш юйюрлени фатар-
ла бла жалчытыу, субсидияла 
бериу проблемала да мадарла 
этилирлерин излейдиле. Биз 
жаш адамла элледен кетмезча, 
элде жашау инсаннга къыйын 
кёрюнмезча къолдан келгенни 
этерге борчлубуз. 

Адамла бла бетден-бетге сё-
лешгенде ангылайса ол неда 
бу  сорууну тамамлар ючюн не 
этерге тийишлисин. «Единая 
Россия» ишини башына халкъ-
ны излемлерин салады, законла 
чыгъаргъан башламчылыгъын 
да гражданланы тилеклерине 
кёре этеди. Аны ючюн «регион 
ыйыкъда» келип, жарсыуларын 
айтхан адамлагъа ыразылыгъы-
мы билдирирге сюеме, дегенди 
Ирина Марьяш.

«Единая Россия» регионлада 
кёп къатлы юйлени арбазла-
рын тапландырыу жаны бла 
программаны болжалы энтта 
эки жылгъа созулурун излей-
ди. Былтыр а партия федерал 
арадан бу жумушлагъа ахча 
бёлюнюрюн  жалчыталгъанды. 

Аны юсюнден «Городская 
среда» партия проектни жаша-
уда бардырыр ючюн жууаплы 
адам, РФ-ни Къырал Думасы-
ны жашау журт политика эм 
ЖКХ жаны бла комитетини 
башчысыны орунбасары Павел 
Качкаев айтханды. Алай бла 
ол РФ-ни къурулуш эм ЖКХ 
жаны бла министри Влади-

мир Якушевни регионлагъа 
арбазланы жангыртыугъа ахча 
бёлюу даулашлы соруу бол-
гъанын эмда жылны ичинде 

сюзюллюгюн белгилегенине  
жууаплагъанды.  

- Адамла битеу къыралда да 
ачыкъ къол кётюрюуге къа-
тышып, тапландырылыргъа 
тийишли  арбазланы сайлай-
дыла, программа жашауда 
андан ары бардырыллыгъына 
ышанадыла. Аланы алдаргъа 
ахырда жарарыкъ тюйюлдю. 
«Единая Россия» 2020-2021 
жыллада  бу программагъа 
бёлюннген ахчаны ёлчеми 
къысхартылмаз ючюн къолдан 
келгенни этерикди,-дегенди 
Качкаев.

Бу кюнледе Лячинкъаяны 
«Учос» атлы жангы микрорайо-
нуна газ ыз тартып башлагъан-
дыла, деп билдириледи Чегем 

районну администрациясыны 
пресс-службасындан.

Ишле  КъМР-ни Энергетика, 
тарифле эмда жашау журт-

лагъа надзор этиу министер-
ствосуну программасыны (Ре-
конструкция и строительство 
газораспределительных сетей 
за счёт средств специальной 
надбавки  к тарифам по транс-
портировки газа) чеклеринде 
бардырыладыла. Саулай да 
объектге 2,1 миллион сом къо-
ратыллыкъды. 

Бусагъатда къарындашла 
Дышековла орамда бир ки-
лометр бла жарым узунлугъ-
уна  быргъыланы жерге сала 
турадыла.  Ызы бла кёксюл 
отлукъну басымын уллу, гитче 
этген шкаф да орнатыллыкъ-
ды. Бар жумушну да бу айны 
ахырына тамамларгъа айта-
дыла. Объект битсе,  эки жюз 
чакълы юй толсунлай  газ бла 
жалчытылынырыкъды.  

КЕНГЕШ

Автомобиль транспорт бла адамланы жюрютюуге эмда  
жюк ташыугъа контроль къатыландырыллыкъды

ДЕПУТАТ ИШ ЮСЮНДЕ

Аптюеклени жокълугъу, улоуну тап 
айланмагъаны эллилени жарсытады

КъМР-ни Парламентини 
президиумуну кезиулю жый-
ылыууну повесткасы бай бол-
гъанды. Депутатла къыркъдан 
аслам сорууну сюзгендиле. 
Аны спикер Татьяна Егорова 
бардыргъанды. 

Биринчиден, «КъМР-де жа-
шау журт халны бир низамгъа 
келтириуню юсюнден» респу-
бликалы законну 22-2-чи ста-
тьясына тюзетиулеге къарал-
гъанды. Ол федерал излем-
леге этилген тюрлениуле бла 
байламлы хазырланнганды. 

Къурулуш,  жашау журт-
коммунал мюлк эм отлукъ-
энергетика жаны бла комитет-
ни башчысы Валерий Грине-
вич ангылатханыча, федерал 
законнга тийишлиликде энди 
жашау журт надзор жаны бла 
къырал органлагъа кёп къат-
лы мекямны ичинде къабыр-
гъаланы оюу, жерлеринден 
тепдириу жаны бла бузукъ-
лукъланы ачыкълау, аланы 
тохтатыу жаны бла полно-
мочияла бериледиле. Был-
лай терсликле этилгенлерини 

юсюнден билдириу болса, 
жашау журт контроль жаны 
бла къырал эм муниципал  
органлагъа пландан тышында 
тинтиуле бардырыргъа эркин-
лик берилгенди.   

«Инсанланы саулукъларын 
игилендириуню юсюнден» 
законну 2-чи статьясына ха-
зырланнган тюзетиулеге да 
къаралгъанды. Эки проект да 
Парламентни жаз башы сес-
сиясыны планына кийирилген-
диле эмда сейирлери болгъан 
органлагъа эсгертиуле этерге 

берилгендиле.
Законодательство, къырал 

къурулуш эм жер-жерли само-
управление жаны бла комитет 
а «РФ-ни субъектлеринде за-
конла чыгъарыучу (представи-
тельный) эм аланы толтуруучу 
власть органланы ишлерин 
къурауну битеулю принципле-
рини юсюнден» федерал за-
конну 21-чи статьясына тюрле-
ниулени хазырлагъанды. Аны 
башчысы Борис Мальбаховну 
айтханына кёре, документ 
РФ-де сюд системаны ишин 

жарашдыргъан федерал за-
конланы излемлери бла ке-
лишдирирге бурулупду. Анда 
субъектледе конституциялы 
эм жарашдырыучу судьяланы 
къуллукъларын толтургъанла-
ны статусларын шарт белги-
леуню юсюнден барады сёз.

Парламентарийле «Чеклени 
тийрелеринде  бирге ишлеуню 
мурдоруну юсюнден» феде-
рал законну 12-чи статьясына  
да  хазырлагъандыла тюзети-
уле. Къыралны башха субъ-
ектлеринде коллегаларыны 

законодательный башламчы-
лыкъларын да сюзгендиле. 

Ахырында Аграр политика, 
экология, табийгъатны хайыр-
ланыу эм жер халла жаны бла 
комитетни башчысыны орун-
басары Сафарби Шхагап-
соев басмадан «Къабарты-
Малкъарны Къызыл китабы» 
чыкъгъанын билдиргенди. Бу 
магъаналы ишни уа депутатла 
энчи контрольда тутхандыла.

КъМР-ни Парламентини 
пресс-службасы. 

2019 жылда  6 фев-
ральда Т.К. Мальбахов 
атлы къырал миллет би-
блиотекада белгили жа-
зыучу, кёчюрмечи, журна-
лист, КъМР-ни культура-
сыны сыйлы къуллукъчусу 
Эльберд Тимборович 
Мальбахов  туугъанлы 
80 жыл толгъанына атал-
гъан эсгериу ингир бол-
лукъду.

Б а ш л а н н г а н ы  1 6 : 0 0 
сагъатда. 

Эсгериуню 
ингири

Жашау журтла бла байламлы 
бузукълукъланы тыяргъа алланып

ПРОГРАММА

Къабарты-Малкъар Респу-
бликаны Башчысыны къул-
лугъун болжаллы халда тол-
тургъан  Казбек Коковну 
Энергетика, тарифле эмда 
жашау журтлагъа надзор 
этиу министерствосуна  бер-
ген буйругъуна  тийишликде 
бензинни багъасы кюн сайын 
тинтиледи, - деп билдире-
диле ведомствону пресс-
службасындан.

Быйыл январьда Аи 92 
бензинни розница багъасы 
42,50 сомдан  42,10 сом-
гъа тюшгенди. Аи 95 марка 
46,80 сомдан 45,80 сомгъа, 
солярка 45,90 сомдан 44,50 
сомгъа эм газ (СУГ)   20,20 
сомгъа тюшгенди.      

Саулай айтханда, респу-
бликада машиналагъа отлукъ 
къуйгъан станцияла клиентле-
рин отлукъ  бла толусунлай 
жалчытадыла.  

Бизни индексибиз - 51532

Жазылыу-2019

Энтта да амал барды
Хурметли жамауат!

Сиз бир тюрлю сылтаула бла 2019 жылны биринчи 
жарымына «Заманнга» жазылалмай къалгъан эсегиз, 
ишни тюзетирге онг барды.  Февральны 24 дери, по-
чтагъа барып, ана тилибизде чыкъгъан газетге жазыл-
сагъыз, аны 1 мартдан алып башларыкъсыз. 

Жазылыуну тёрт айгъа багъасы – 408 сомду.

Мониторинг

Отлукъну багъасына 
сылтаусуз къошулмазча

Къурулуш

Ахыры 2-чи бетдеди.

4 бет3 бет2 бет

«Къабарты-Малкъар Республиканы Парламен-
тини депутатыны статусуну юсюнден»     Къабар-
ты-Малкъар Республиканы   Законуну 4-чю статья-
сыны 1-чи кесегини 1-чи пунктуна тийишлиликде 
Къабарты-Малкъар Республиканы Парламенти 
бегим этеди:  

1.«Единая Россия» Битеуроссей политика пар-

тияны Къабарты-Малкъар регион бёлюмюнден 
бир республикалы айырыу округда айырылгъан 
Шандиров Олег Лионовични Къабарты-Малкъар 
Республиканы Парламентини депутат полномочи-
яларын болжалдан алгъа тохтатыргъа.

2.Бу Бегим къабыл кёрюлген кюнден башлап 
кючюне киреди.

«Россей Федерацияда судьяланы статусуну 
юсюнден» Россей Федерацияны  Законуну 7-чи 
статьясына тийишлиликде Къабарты-Малкъар 
Республиканы Парламенти бегим этеди:  

1.Отставкадагъы судья Хагасова Вера Умат-
гериевнаны Урван сюд районну 3-чю номерли 

сюд участкасыны жарашдырыучу судьясыны 
къуллугъун бир жылны ичинде толтурургъа  чакъ-
ырыргъа.     

2.Бу Бегим къабыл кёрюлген кюнден башлап 
кючюне киреди.

«Россей Федерацияда судьяланы статусуну 
юсюнден» Россей Федерацияны  Законуну 7-чи 
статьясына тийишлиликде Къабарты-Малкъар 
Республиканы Парламенти бегим этеди:  

1.Отставкадагъы судья Шидов Амур Караль-
шуевични Чегем сюд районну 3-чю номерли 

сюд участкасыны жарашдырыучу судьясыны 
къуллугъун бир жылны ичинде толтурургъа чакъ-
ырыргъа.     

2. Бу Бегим къабыл кёрюлген кюнден башлап 
кючюне киреди.

Къабарты-Малкъар Республиканы  Конститу-
циясыны 100-чю статьясыны 1-чи кесегини «и» 
пунктуна, 117-чи статьясыны 3-чю кесегине, «Къа-
барты-Малкъар Республиканы жарашдырыучу 
судьяларыны юсюнден» Къабарты-Малкъар Ре-
спубликаны Законуну 6-чы бла 7-чи статьяларына 
тийишлиликде Къабарты-Малкъар Республиканы 

Парламенти бегим этеди:  
1. Догов Мурат Владимировични Майский 

сюд районну 2-чи номерли сюд участкасыны жа-
рашдырыучу судьясыны къуллугъуна юч жылгъа 
салыргъа.

2. Бу Бегим къабыл кёрюлген кюнден башлап 
кючюне киреди.

Къабарты-Малкъар Республиканы  Конститу-
циясыны 100-чю статьясыны 1-чи кесегини «и» 
пунктуна, 117-чи статьясыны 3-чю кесегине, «Къа-
барты-Малкъар Республиканы жарашдырыучу 
судьяларыны юсюнден» Къабарты-Малкъар Ре-
спубликаны Законуну 6-чы бла 7-чи статьяларына 
тийишлиликде Къабарты-Малкъар Республиканы 

Парламенти бегим этеди:  
1. Валиев Альберт Барасбиевични Бахсан 

сюд районну 3-чю номерли сюд участкасыны жа-
рашдырыучу судьясыны къуллугъуна он жылгъа 
салыргъа.

2. Бу Бегим къабыл кёрюлген кюнден башлап 
кючюне киреди.

Приёмгъа келгенле сагъ-
ынылгъан проблемаладан 
сора да, газ бла жалчытыуну, 
жаш юйюрню жашау-турмуш 
болумларын игилендириуню, 
кир-кипчикден тазалауну, кёп 
къатлы юйлени  арбазларында 
законсуз къурулуш бардырыуну 
юсюнден сорууланы кётюрген-
диле. Сёз ючюн, Бахсан рай-
ондан Хачим З. аланы орамла-
рында газ болмагъанына, ол 
аны юсюнден район админи-
страциягъа, башха органлагъа 
да жазгъанын, алай алыкъа 
бир тюрлю себеплик этилме-
генине тарыкъгъанды. Ирина 
Евгеньевна айтханнга кёре, газ 

бла жалчытыу жангыз бизни 
республикада угъай, битеу къы-
ралда да уллу проблемаладан 
бириди. Аны жер-жерли само-
управление даражада тамам-
ларгъа керекдиле, алай аланы 
аллай онглары болмаучуду. 
Мен газ бла жалчытыу орга-
низацияла бла сёлеширикме, 
сора сизни проблемагъызны 
энчи эсебимде тутарыкъма, 
деп ышандыргъанды депутат. 

Нальчикчи Хазратали К. уа 
Александровка бла Искож ми-
крорайонланы тийрелеринде 
алгъа темир жол ыз болгъанын 
эсгертгенди. Бусагъатда маши-
наланы саны ёсгенди, алайда 
жолну жаяулай ётген бек къор-

къуулуду. Ол угъай, палах бол-
са, от ёчюлтюучюле неда меди-
цина болушлукъ этген служба 
алайдан ёталмай кёп мычы-
рыкъдыла. Мен аны юсюнден 
газетге жазгъанма, алай андан 
а хайыр чыкъмагъанды, энди 
болушлукъну сизден излей-
ме, дегенди. Марьяш ГИБДД, 
шахарны администрациясы 
бла бу жумушха къарарыгъын 
айтханды. Хазратали К., къон-
шуларыны атларындан сёлеше, 
алагъа жууукъда жашагъан 
юйюр кюн сайын бахчасында 
кир-кипчикни, пластмассны 
кюйдюргенин, битеу тёгерекни 
аман ийисге алдырып къый-
нагъанын айтханды. Ирина 

Евгеньевна ала алгъаракълада 
быллай проблемагъа Прохлад-
нада тюбегенлерин билдир-
генди. «Анда да предприятие 
тауукъ тюклени кюйдюрюп, тё-
герегинде жашагъанланы тын-
члыкъларын алып тургъанды. 
Бир кесек заман кетген эсе да, 
биз ол проблеманы тамамлагъ-
анбыз, бусагъатда адамладан 
тарыгъыула келмейдиле. Сизни 
жарсыуугъузгъа да къарарыкъ-
быз», - дегенди. Ирина Марьяш 
битеу келген гражданлагъа 
тынгылагъанды, алагъа болуш-
лургъа айтханды.

КУЛЬЧАЛАНЫ Зульфия.
Сурат авторнуду.

Валиев Альберт Барасбиевични Бахсан сюд районну 3-чю номерли сюд участка-
сыны жарашдырыучу судьясыны къуллугъуна салыуну юсюнден    

Къабарты-Малкъар Республиканы Парламентини
Б Е Г И М И

Къабарты-Малкъар Республиканы Парламентини Председатели         Т.ЕГОРОВА

Нальчик шахар, 2019 жыл 31 январь, №1005-П-П

Догов Мурат Владимировични Майский сюд районну 2-чи номерли сюд участка-
сыны жарашдырыучу судьясыны къуллугъуна салыуну юсюнден    

Къабарты-Малкъар Республиканы Парламентини
Б Е Г И М И

Къабарты-Малкъар Республиканы Парламентини Председатели          Т.ЕГОРОВА

Нальчик шахар, 2019 жыл 31 январь, №1006-П-П

Отставкадагъы судья Шидов Амур Каральшуевични Чегем сюд районну 3-чю 
номерли сюд участкасыны жарашдырыучу судьясыны къуллугъун толтурургъа 

чакъырыуну юсюнден    
Къабарты-Малкъар Республиканы Парламентини

Б Е Г И М И

Къабарты-Малкъар Республиканы Парламентини Председатели        Т.ЕГОРОВА

Нальчик шахар, 2019 жыл 31 январь, №1007-П-П

Отставкадагъы судья Хагасова Вера Уматгериевнаны Урван сюд районну 3-чю 
номерли сюд участкасыны жарашдырыучу судьясыны къуллугъун толтуруугъа  

чакъырыуну юсюнден    
Къабарты-Малкъар Республиканы Парламентини

Б Е Г И М И

Къабарты-Малкъар Республиканы Парламентини Председатели     Т.ЕГОРОВА

Нальчик шахар, 2019 жыл 31 январь, №1008-П-П

Шандиров Олег Лионовични Къабарты-Малкъар Республиканы Парламентини
депутат полномочияларын болжалдан алгъа тохтатыуну юсюнден    

Къабарты-Малкъар Республиканы Парламентини
Б Е Г И М И

Къабарты-Малкъар Республиканы Парламентини Председатели      Т.ЕГОРОВА

Нальчик шахар, 2019 жыл 31 январь, №1009-П-П

Къабарты-Малкъар Республикада  2019 жылда  школгъа дери  окъутууну билим 
бериу  программасына кёре ишлеген къырал эмда муниципал билим бериу орга-
низациялада  сабийлеге кёз-къулакъ болгъанлары, алагъа къарагъанлары ючюн 

ата-аналадан  алыннган хакъны  бек аз ёлчемин тохташдырыуну юсюнден 
Къабарты-Малкъар Республиканы Правительствосуну

Б Е Г И М И
  2019 жыл 29 январь        Нальчик ш.                №5-ПП

 «Россей Федерацияда билим бериуню юсюн-
ден» 2012 жылда 29 декабрьде чыгъарылгъан 
273-ФЗ номерли Федерал законну 65-чи ста-
тьясыны 4-чю кесегине, Къабарты-Малкъар 
Республиканы «Билим бериуню юсюнден»  2014 
жылда 24 апрельде чыгъарылгъан 23-РЗ но-
мерли Законуну 5-чи статьясыны 17-чи пунктуна 
тийишлиликде Къабарты-Малкъар Республиканы 
Правительствосу бегим этеди:

1. Къабарты-Малкъар Республикада  2019 
жылда  школгъа дери окъутууну билим бериу  
программасына кёре ишлеген къырал эмда муни-
ципал билим бериу организациялада  сабийлеге 
кёз-къулакъ болгъанлары, алагъа къарагъанла-
ры ючюн ата-аналадан алыннган хакъны бек аз 
ёлчемин бу бегимге этилген къошакъгъа кёре 
тохташдырыргъа.

2. Муниципал районланы бла шахар округланы 
жер-жерли самоуправление органлары школгъа 
дери  окъутууну билим бериу  программасына 

кёре ишлеген  муниципал билим бериу органи-
зациялада  сабийлеге кёз-къулакъ болгъанлары, 
алагъа къарагъанлары ючюн ата-аналадан  
алыннган хакъны жылдан бир кере бу бегим 
тохташдыргъан бек аз ёлчемини чеклеринде 
тюрлендирирге тийишлидиле.

     3. «Къабарты-Малкъар Республикада школ-
гъа дери  окъутууну билим бериу  программасына 
кёре ишлеген къырал эмда муниципал билим 
бериу организациялада  сабийлеге кёз-къулакъ 
болгъанлары, алагъа къарагъанлары ючюн 
ата-аналадан  алыннган хакъны бек аз ёлчемин  
тохташдырыуну юсюнден» Къабарты-Малкъар 
Республиканы Правительствосуну 2018 жылда 23 
январьда чыгъарылгъан 9-ПП номерли бегимин 
кючюн тас этгеннге санаргъа.

   4.Бу бегим къалай толтурулгъанына контроль 
этиуню Къабарты-Малкъар Республиканы Пра-
вительствосуну Председателини орунбасары 
Г.О.Мовсисянны боюнуна салыргъа.

 Къабарты-Малкъар Республиканы Правительствосуну  Председатели             МУСУКЛАНЫ А.

Къабарты-Малкъар Республиканы  Правительствосуну 
2019 жылда 29 январьда чыгъарылгъан 5-ПП номерли 

бегими бла къабыл кёрюлгенди

Къабарты-Малкъар Республикада 2019 жылда  школгъа дери  окъутууну билим бериу 
 программасына кёре ишлеген къырал эмда муниципал билим бериу организациялада  

сабийлеге кёз-къулакъ болгъанлары, алагъа къарагъанлары ючюн ата-аналадан алыннган 
хакъны бек аз ёлчеми

№ Муниципал районланы бла шахар округланы атлары    Ата-аналадан  алыннган 
хакъны  бек аз ёлчеми

1.  Бахсан муниципал район            1039

2. Зольск муниципал район            1093

3. Лескен муниципал район            1093

4. Май муниципал район             820

5. Прохладна муниципал район             820

6. Терк муниципал район             874

7. Урван муниципал район             1421

8. Чегем муниципал район             1093

9. Черек муниципал район             962

10. Элбрус муниципал район             874

11. Нальчик шахар округ             1202

12. Бахсан шахар округ             1202

13. Прохладный шахар округ             959

Юлгюге ол Хабаровск крайны 
келтиргенди. Анда эки жылны 
ичинде 400 арбаз бла адамла 
аслам жыйылгъан 120 жер та-
пландырылгъандыла. «Быйыл 
а крайгъа федерал бюджетден  
393 миллион сом бериледи, 
регион анга 12 миллионну къо-
шарыкъды. Бу ахчагъа адамла 
сюйюп солугъан 131 жер та-
пландырыллыкъды. Алай башха 
ишлеге ахча жетмей къалгъан-
ды. Адамладан а 4214 арбазны 
жангыртыуну юсюнден эсгерти-
уле келгендиле»,-деп чертгенди 
парламентарий.

 Былтыр а партияны къаты-
лыгъы бла халкъны саны минг 
адамдан аслам шахарлада бла 
элледе кёп къатлы юйлени ар-
базларын тийишли халгъа келти-
риуге федерал арадан ахча бё-
люуню низамы сакъланнганды. 
«Единая Россия» субсидияланы 
юлешгенде эллени тизмеден 
кетерип, бу жумушланы муни-

ципалитетлеге бериуге къажау 
тургъанды. Бизни партияны баш-
чысы РФ-ни Правительствосуну 
председатели Дмитрий Медве-
дев да тюзге санагъанды»,-деп 
эсгертгенди ол.

Качкаев быйыл «Комфортная 
городская среда» партия про-
грамманы жашауда бардырыр-
гъа бёлюннген ахчаны ёлчеми 
эки кереге кёбейтилгенин эмда 
41,2 миллиард сомгъа жетге-
нин да белгилегенди. «Ол   бек 
уллу къырал программаладан 
бириди, кеси да социальный 
магъаналыды. Аны чеклеринде 
шахарлада бла элледе адамла 
солугъан жерлени эмда арбаз-
ланы тап халгъа келтирирге онг 
барды. Партия аны магъана-
лылыгъыны эмда мындан ары 
да толтурургъа кереклисини 
юсюнден кёп кере айтханды»,-
дегенди парламентарий сёзюню 
ахырында. 

Бу сорууну юсюнден кесини 
оюмун Къырал Думада «Единая 

Россияны» фракциясыны баш-
чысыны орунбасары, проектни 
регионда толтуруугъа жууаплы 
Адальби Шхагошев да айтхан-
ды. Депутатны акъылына кёре, 
адамла тири болгъанлары,  ала 
программагъа къатышып, жан-
гыртылыргъа тийишли жерлени 
кеслери сайлагъанлары бютюн-
да магъаналыды. 

- Сынау кёргюзтгенича, адам-
ла жашагъан жерлерин айбат-
ландырыргъа онг болгъанына 
бек къууаннгандыла. Былтыр 
КъМР-де 90 арбаз ариуланды-
рылгъанды. Аны бла байламлы 
кёп ыразылыкъла келгендиле. 
Ол а проект  социальный магъ-
аналы болгъанына шагъатлыкъ 
этеди.  Аны ючюн а башланнган 
жумушланы тохтатып къояргъа 
жарарыкъ тюйюлдю, - дегенди 
ол.

Парламентарийни акъылы-
на кёре, толтургъан  ишлени 
качествосуна энчи эс буру-
лургъа тийишлиди. «Адамла 

жангыртыу  къалай бардырыл-
гъанын сюзгенлей турадыла. 
Республиканы инсанларындан 
дайым да эсгертиуле, пред-
ложенияла келедиле.  Аланы 
да эсепге алыргъа, ала къалай 
тамамланнганларын тинтирге 
керекди»,-деп белгилегенди.

Адальби Люлевич партия 
проект аны башламчыларыны 
бла  жамауатны араларында 
байламлыкъланы къураргъа 
себеплик этгенин да айтхан-
ды. «Алай бла ол социальный 
болгъаны бла бирге политика 
магъаналыды»,-деп къошхан-
ды ол.

Программа  Къабарты-Мал-
къарда къалай толтурулгъаны-
ны юсюнден айта, Шхагошев 
тапландырыу жумушла  адамла 
сайлагъан дизайн-проектлеге 
кёре бардырылгъанларын эс-
гертгенди. Былтыр а аны жаша-
уда бардырыргъа 192 миллион 
сом бёлюннгенди.

Владилен ПЕЧОНОВ. 

КъМР-ни прокуратурасы 
журналистле бла тюбешиуде 
жылны ичинде тамамлагъ-
ан жумушларыны эсеплерин 
чыгъарып, аланы сорууларына 
жууапла бергени тёреге айланн-
ганды. Алай алгъын кезиуледе 
пресс-конференцияла жыл-
ны ахырында бардырылгъан  
эселе,  быйыл а аны январьда 
къураргъа оноу этилгенди.

Алай бла пресс- конферен-
циягъа КъМР-ни прокурору 
Олег Жариков, уголовно-сюд 
бёлюмню башчысы Чеченланы 
Борис, следствие управления-
ны бёлюмлеринде бузукълукъ-
ла къалай тинтилгенлерине 
надзор жаны бла бёлюмню 
таматасы Мызыланы Магомед, 
къоркъуусузлукъ, миллетле 
аралы халла, экстремизмге 
къажау федерал законланы 
толтуруугъа  надзор жаны бла 
бёлюмню башчысы Анзор 
Шурдумов, ич ишле органланы 
уголовно-процессуал къуллукъ-
ларына, наркоконтрольгъа, сюд 
приставланы ишлерине надзор 
жаны бла бёлюмню таматасы   
Аскер Масаев, федерал закон-
ланы толтуруугъа надзор  жаны 
бла  бёлюмню башчысы Ануар 
Каскулов къатышхандыла.

Журналистлени соруулары-
на жууапла берирден алгъа 
уа Олег Жариков прокурорла  
былтыр тамамлагъан ишни, 
ачыкъланнган бузукълукъла-
ны, адамланы праволарын 
къоруулауда жетишимлени 
юслеринден билдиргенди. Аны 
айтханына кёре, законлукъну 
кючлеуге, республиканы инсан-
ларыны  урунуу эркинликлерин 
сакълаугъа, аманлыкъчылыкъ-
гъа, коррупциягъа къажау 
мадарлагъа энчи магъана 
берилгенди.

Бу иш кесини хайырын кел-
тирмей къоймагъанды. «Проку-
ратура этген эсгертиулени хай-
ырындан   айлыкъ ючюн жый-
ылгъан 49 миллион сом борч 
кетерилип, 880 адамны урунуу 
эркинликлери къорууланнган-
дыла. Дисциплина жууапха 90 
иш бериучу тартылгъанды»,-
деп билдиргенди прокурор.

Болсада борч толусунлай 
тёленмегенди, бюгюнлюкде 
аны ёлчеми 26 миллион сомгъа 
жетеди. Алай, Олег Олегович-
ни акъылына кёре, бу тарихле 
да азайтылып берилгендиле. 
«Энтта 9 предприятияда бек 
аздан 15,5 миллион сом борч 
барды ишчилерине»,-деп къош-
ханды ол.

Бюгюнлюкде иш бла жал-

чытыу аралада эсепде 6,8 
минг адам турадыла, алай бу 
тарихле да болумну тюзюнлей 
ачыкъламайдыла.  «Орта эсеп 
бла республикада жылгъа 
юч минг аманлыкъ этиледи. 
Тинтиуле кёргюзтгенлерича, 
аманлыкъчыла бир жерде да 
ишлемегендиле, бир тюрлю 
файдалары болмагъанды. 
Федерал законлагъа бузукъ-
лукъланы арасында уа урунуу 
эркинликле сакъланмагъан-
лары бла байламлы терсликле 
11 процент тенгли бирдиле (юч 
мингден аслам)»,-деп чертген-
ди докладчы.

Ахыр жыллада къыралда 
предпринимательлени эркин-
ликлерин сакълаугъа, керексиз 
административ чырмауланы 
азайтыугъа баш магъана бери-
леди. Ол мурат бла районлада, 
шахарлада приёмла бардыры-
ладыла,  бизнес бла кюрешген-
лени прокурорлагъа кемчили-
клени юслеринден билдирирге 
онглары барды. Алай тамам-
ланнган жумушлагъа да къара-
май, предпринимательство бла 
байламлы законлагъа былтыр 
790 бузукълукъ этилгенди. Про-
курорла контроль тамамлагъан 
органлагъа предприятиялада 
мингден аслам тинтиуню бар-
дырыргъа къоймагъандыла, 
ала бир тюрлю сылтаусуз къу-
ралгъанлары ючюн. 

 - Законланы толтургъанда 
кемчиликле кёп болгъанла-
ры бек жарсытады, ол санда 
айлыкъны тёлегенде, ёксюз 
сабийлени жашау журтла бла 
жалчытханда, башха сферала-
да. Ёксюз эм къарар адамлары 
болмагъанланы эркинликлерин 
сакълау баш борчларыбыздан 
бириди. Былтыр а алагъа 97 
фатар берилгенди, алай эсепде 
уа энтта мингден аслам адам 

барды,-дегенди прокурор.
Криминоген болумну юсюн-

ден айтханда, былтыр эсепге 
6620 аманлыкъ алыннганды, 
ол аны аллында жылдан 1,6 
процентге азды. Ол санда 
терроризм бла байламлы терс-
ликле 36,4 процентге селейген-
диле. Прокурор акъылбалыкъ 
болмагъанла этген неда ала 
къатышхан бузукълукъла 12,3 
процентге азайтылгъанларын 
иги шартха санагъанды. 

Прокурор мурдарлыкъланы 
тинтиу иш осал болгъанын 
белгилеп,  ол энчи контрольгъа 
алыннганын да белгилегенди. 
Андан сора да, коррупциягъа 
къажау иш да къатыланырыкъ-
ды. Былтыр а аллай 260 кезиу 
тохташдырылгъанды, ол а аны 
аллында жылдан 59,5 про-
центге асламды (2017 жылда 
– 163).  Улутхачылыкъны жолун 
кесиу да баш борчладан бири 
болгъанлай къалады. 

Аманлыкъла тюрлю-тюрлю 
сылтаула бла эсепге салынмай 
къалгъан кезиулени да ачыкъ-
лагъандыла прокурорла (423 
иш). Андан сора да, бир тюрлю 
бузукълукъ этилмей, уголовный 
ишле башланнган шартла да 
бардыла. Надзор ведомствону 
келечилери аллай законсуз 167 
оноуну кючюн тохтатхандыла. 

 Олег Олеговични айтханына 
кёре, прокуратура адамланы 
праволарын сакълау жаны 
бла полномочияларына энчи 
магъана береди. Былтыр а 
ведомствогъа 6,2 минг тилек 
этилгенди, 2,4 мингден аслам 
адам приёмгъа келип, кеслери-
ни жарсыуларын айтхандыла.  

Ызы бла уа журналистлени 
тюбешиуге къатышханлагъа  
соруула берирге онглары бол-
гъанды. Биринчиден, жылны 
аллында Нальчикде аманлыкъ-

чыла жолда жюрюуню къоркъу-
усузлугъу жаны бла инспектор-
лагъа чабыууллукъ этгенлерин 
эсгертип, бу ишни тинтиу не 
халда болгъанын соргъандыла. 
Олег Жариков алыкъа эсепле 
чыгъарылмагъанларын, бу 
аманлыкъны сылтаулары сю-
зюлгенлерин билдиргенди. 

Дагъыда льготалары бол-
гъанлагъа ичинде жашаргъа 
жарамагъан, морт басхан ме-
кямла берилгенлерини юсюн-
ден да айтхандыла эмда бу 
бузукълукъ ючюн ким жууаплы 
болгъанын соргъандыла жур-
налистле. 

Шахарда маршрут таксиледе 
багъала къысха заманны ичин-
де эки кере кётюрюлгенлерин, 
тарифлени тохташдыргъанда 
бир низам нек болмагъанын 
билирге да сюйгендиле. Олег 
Жариков бу соруу  сюзюлюп, 
асламны информация органла-
да тынгылы жууап бериллигин 
айтханды. «Аны юсюнден адам-
ладан тарыгъыу келмегенди, 
ансыз а кесибиз тинтиуле бар-
дырыргъа эркин тюйюлбюз»,-
деп къошханды ол.

Газ эм башха ресурсла ючюн 
тёлеулени жыйыуну, къырал 
грантланы бергенде этилген 
бузукълукъланы,  льготалары 
болгъанланы дарманла бла 
жалчытыуну юслеринден да 
баргъанды сёз. Хасания элни 
алгъыннгы башчысы Зокаланы 
Зейтунну ёлтюргенле тутул-
гъанмыдыла деген соруугъа 
жууаплай,   бу ишни РФ-ни Баш 
прокуратурасы бардыргъанын 
чертгенди докладчы.  

Ахырында Олег Жариков 
жыйылыуда белгиленнген 
шартла бла байламлы тинтиу-
ле бардырыллыкъларын бел-
гилегенди. 

ТИКАЛАНЫ Фатима.

ПРЕСС-КОНФЕРЕНЦИЯ

Прокуратура предпринимательлени эркинликлерин сакълау, административ 
чырмауланы кетериу жаны бла болумну дайым тинтип турады 

Аптюеклени жокълугъу, улоуну тап 
айланмагъаны эллилени бек жарсытады
Ахыры. Аллы 1-чи бетдеди.

Ахыры. Аллы 1-чи бетдеди.

Кюйсюз 
сынауланы кёре

Ибрагим 1919 жылда 5 
февральда Кёнделенде 
туугъанды, анда ёсгенди. 
Школда театр кружокла-
дан башлап, сахнагъа жол 
излегенди. Школну бошап, 
Ленин атлы окъуу городок-
да устаз курслагъа кир-
генди. Тамам ол заманда, 
1937 жылда, колхоз-совхоз 
театр ачылып, аны ары 
чакъыргъандыла. Къысха 
окъуу программаны бо-
шап, анда актёр болгъан-
ды. Биринчи ролю 1939 
жылны ахырында салынн-
ган «Любовь Яровая» (К. 
Тренев) оюнда комиссар 
Кошкин  эди. 

Кёп бармай аны аскерге 
чакъыргъандыла. Уллу Ата 
журт уруш башланнганда, 
ол къыралны кюнбатыш 
чеклеринде эди да, Укра-
ин эм Беларус фронтлада 
Совет Союзну Жигити, 
генерал Николай Фёдоро-
вич Ватутинни адъютан-
ты болуп тургъанды. Уллу 
Хорламны юсюнден да, 
биринчиледен болуп, мар-
шал Г.К. Жуковну кесинден 
эшитгенди. 

Къазауатда этген жи-
гитликлери ючюн Къызыл 
Жулдузну ордени, Уллу Ата 
журт урушну II даражалы 
ордени, «Сыйлылыкъны 
белгиси» орден  эм бир 
къауум майдал бла саугъа-
ланнганды. Уруш анга 1946 
жылда бошалгъанды.

Кёчгюнчюлюкде Ибра-
гим Къыргъызстанны Джа-
лал-Абад областыны Су-
закъ районуну Чоко-Тёбе 
элинде библиотеканы та-
матасы болуп ишлегенди. 
Ата журтха къайтханлай а, 
бир кесек заманны мал-
къар газетде ишлегенди, 
артда уа, театрыбыз жан-
гыдан къуралгъанда, ары 
кёчгенди. 

Сейир рольланы 
тюрлю -

тюрлюлюгю
«Таулада танг жарыйды» 

(Боташланы И.) биринчи 
оюн эди таулула ата журтха 
къайтхандан сора. Анда 
Ибрагим кезиу-кезиу эки 
комиссарны – Мусукаланы 
Ахматны бла Смирновну 
ойнагъанды. «Тейри къы-
лычда»  (М. Зарудный) уа 
– Кряжны. Ол сыфатларын 
тынгылы къураргъа анга, 
баям, аскерде, къазауатда 
да болгъаны болушханды. 

Бай адамланы ойнаргъа 
да тюшгенди анга: «Хый-
лалыкъ бла сюймеклик» 
(Ф. Шиллер) – музыкант 
Миллер, «Майсараны хый-
лалары» (Хамза) – Хажи, 
«Сын таш» (Жантууланы 
И.) – Аслангерий. Ол сы-
фатланы уста къурагъан-
ды, ариу да кёргюзтгенди. 
Ролюн тынгылы ачыкълар 
ючюн, экспромт эте, оюнн-
га жангы затла къоша да 
билгенди. 

«Фатимада» (К. Хета-
гуров) ол къызны сюйген 
жашы, артда уа баш иеси 
Ибрагимни ойнагъанды. 
Классика ючмюйюшде, 
алгъын бола тургъаны-
ча,  къараучула бирини 
жанына бёлюннгендиле. 
Аны юсюнден Ибрагим 
кеси, залдан къоркъутуп 
къычыргъанларын эсге-
рип,  кюлюп хапар айтыу-
чу эди. Сахна жигитлени 
жашаугъа къалай жууукъ 
болгъанларын кёргюзтген 
шартды ол. Аман адамны, 
игини ойнаса да, къараучу-
ну ийнандырыргъа кюреш-
генди Мамме улу.

Актёр «Артутайда» (Тёп-
пеланы А.) тау жамауатны 
башчысы Тенгизни сыфа-
тын къурагъанды. Кийими, 
къылыгъы, къарамы бла 
да тау бийни сахнада ариу 
кёргюзтгени кёплени эсле-
риндеди. Не гитче рольну 

да уллу этген артистле 
боладыла. Ол аладан эди. 
«Дуэнья» (Шеридан) коме-
дияда, къысха эпизодчукъ 
болса да, кеф эфендини 
некях этген чагъын аламат 
кёргюзтгенди ол. 

«Машенькада» (А. Афи-
ногенов) профессор Гор-

ностаевни ойнагъанды. Ин-
теллигентни сыфаты анга 
бир да бек келишгенди, 
алай ол аман адамланы да 
кёргюзтгенди сахнада. Сёз 
ючюн, Этезланы Омарны 
«Къанлы тоюнда» Къай-
тукъну. Анда да усталыгъы 
баям болгъанды. 

Драматург
Сахна оюнлагъа жарагъ-

ан чыгъармала аз болгъа-
нына жарсып, Ибрагим 
пьесаланы кеси жазаргъа 
кёлленнгенди. Биринчиси 
сакъланмагъанды, экинчи-
си уа, «Тойдан сора», 1961 
жылда салыннганды. Анда 
ичгиге берилген суратчы 
жашны комсомол тенгле-
ри тюз жолгъа салыргъа 
кюрешедиле. 

Болсада Мамме улуну 
фахмусу 1965 жылда «Жа-
ралы жугъутур» пьесаны 
жазып, аны салгъанда, 
кеси уллу поэтни ойнагъан-
да бек ачылгъанды. Кязим-
ни иги таныгъан Ибрагим, 
ол рольну анга бичгенле-
рине бир да болмагъанча 
къууаннганды. Ол жыллада 
дин ахлусуну сыфатын къу-
рап, сахнагъа чыгъаргъан 
жигитликге тенг эди, алай 
Кязим хажиге халкъ берген 
сый ол чурумланы хорлагъ-
анды. Дагъыда режиссер 
Г. Моисеев бла бир къауум 
адам, бу оюнну салырдан 
алгъа,  Шыкъыгъа бар-
гъанларын, анда Кязим 
солугъан хауаны татып 
келгенлерин, андан сора 
ишлерге тынч болгъанын 
да айта эди Ибрагим.

Аны бек белгили пьеса-
ларындан бири «Шамай 
къалады». Ол бизни те-
атрда беш кере салынн-
ганды (1967, 1978, 1996, 
2000, 2016 жж.). Хар тёлю 
анда кеси жаратхан роль-
ла табады. Биринчи кере 
аны тау элледе кёргюзте 
айланнганларында, элли 
сабийле бир бирни: «Шам-
Шамай, Шам-Шамай!..» 
– деп къоркъутуучу эдик. 

Ибрагим «Нарт Ёрюзмек-
ни», «Жокъду мени атам», 
«Къурман», «Сюймекликни 
поэмасы», «Ыннаны дар-
маны», «Айлыкъ турмала», 
«Элибизни адамлары», 
«Эртте-эртте» деген пье-
саланы да авторуду. Кеси 
аланы бир къауумунда ой-
нагъан да этгенди.  «Киши 
жеринде» деген пьесасы 
уа басмаланмагъанды. 

Сахна нёгерлерин иги 

билгени  себепли Мамме 
улу жазгъан оюнларында бу 
роль анга жарашырыкъды, 
бу уа – мынга деп, алай 
ишлегенди.  Кесине уа ол 
ушатхан жигитни берселе, 
бек къууаннганды, аны къа-
раучу сейирсинирча, сюер-
ча къурай да билгенди. 

Назмучу, 
жазыучу

Маммеланы Ибрагимни 
дагъыда жюрек тартхан 
башха иши болгъанды – ол 
назмула, хапарла жазгъан-
ды. Биринчи жыйымдыгъы 
– «Назмула бла тамсилле» 
1958 жылда чыкъгъанды. 
Андан сора аны «Санга 
саугъам», «От жанады», 
«Сокъ, сыбызгъы» деген, 
башха назму, тамсил ки-
таплары да чыкъгъандыла. 
Биринчиси урушха дери эм 
андан сора жазылгъан на-
змуларын бирикдиргенди. 
Анда урунууну ариулугъу, 
магъаналылыгъы айтыла-
ды. Назмулары макъамлы-
дыла. Поэтни халкъ ауузун-
да жюрюген жырлары ол 
затха шагъатлыкъ этедиле. 

«Сокъ сыбызгъы» жыйым-
дыгъы мен айырып сюйген 
китапладанды. Ол быллай 
алгъыш бла башланады:

Жашауунг, кюн 
                        жарытханлай,
Жарыкъдан, къууанчдан 
                                   толсун!
Сёз ючюн, сен кесинг 
                                   къалай
Сюе эсенг, алай болсун! 

Сейир тенглешдириу-
ле асламдыла анда. Сёз 
ючюн, желни сыфаты кёп 
тюрлю бериледи:  суху 
жел, ашыкъгъанын къо-
юп, къулакъ салып тын-
гылайды, салкъын, жаш 
акътереклени эркелетип, 
шыбырдайды, жашил ча-
пыракълагъа акъырын 
тийип, жырлайды,  хыличи 
жел а къолан гебенекни, 
къонаргъа къоймай, къый-
найды, лирика жигитни уа 
эркелетеди, къучакълап, 
къоюнуна къысады, сора 
дугъуманы бла бал ийис-
ни бирге жыйып, учуруп 
барып, жашил аулакъгъа 
къуяды… 

Ибрагим жарыкъ, халал 
адам эди, лирика жигити 
да алайды. Чам назмула-
ры кёпдю аны: «Фариза-
тым – ариуум», «Жашил 
айрыкам», «Алай болса, 
иги эди»…

Ахыр назмуда ол тенгине 
жюйрюк атла бизни тау-
дан ётдюрюп, жомакъла 
тургъан жерлеге элтсе-
ле, жашлыгъыбызны та-
бар эдик анда – алтынчач 
къызла жашагъан сейир 
къалалада, дейди, алагъа, 
кёзлерин жулдузлагъа тенг 
этип, назмула айтыр эдик… 

Ахырында уа былай ай-
тады:   

Алай ол учхан жашлыкъды,
Биз андан узакъ кетгенбиз,
Акъыл къошулурукъ сунуп,
Жюреклени къарт этгенбиз. 

Ибрагимни поэзиясы ас-
ламында суратлау форма-
лыды, сюжет ызлы.  «Сы-
бызгъы» халкъ таурухду. 
Сюрюучю киши, бир тюз 
адам, артыкълыкъ бла ёлтю-
рюледи. Аны жерге акъгъан 
къан тамычыларындан бал-
дыргъан къаурала ёседиле. 
Уста аланы биринден сыбыз-
гъы этеди. Ол билдиреди 
жамауатха аманлыкъчы ким 
болгъанын. 

Венгрли жазыучу Шандор 
Петефини поэт, актёр кесини 
жан жууугъуна санагъанды, 
анга ушатып жазгъанды. Сёз 
ючюн: 

Мен кёп тиширыуну сайлап 
                              кёргенме,
Юйюме уа жангыз бирин 
                         келтиргенме.
Мени ёлтюрюрге бири да  
                           боллукъду…

Тамсилчи
Дагъыда ол тамсилчи эди. 

Ол жанрлы чыгъармалары-
ны бир къаууму школ про-
граммагъа киргенди: «Терек 
бла таш», «Ёгюз бла эшек», 
«Айыу бла хауа чыракъ», 
«Баш бла аякъла»...

«Сайламала» китабында 
«Жазыула» деген аты бла 
энчи бёлюм барды. «Ма-
шинаны рулюну юсюне», 
«Аракъы шешаны юсюне», 
«Ахчаны юсюне», «Бохчаны 
юсюне», «Сагъатны юсю-
не»… Сёз ючюн, ахчаны 
юсюне не жазылыргъа бол-
лукъду? 

Налат санга, эзилген 
                   къолан къагъыт,
Къачан жашарыкъма мен 
                         сени табып?
Сен ненча шуёхумдан  
                           айыргъанса,
Кёп иги затдан юлюшсюз 
                         къойгъанса,
Табылмай, ненча ишими 
                             ойгъанса?

Ахча уа ма былай жууап 
этеди:  
Эслеп жюрют, мен ахчама:
Бир аманма, бир ахшыма,
Бир къулунгма, бир бийингме,
Сени ашынг, кийимингме,
Жашаргъа жылы юйюнгме.
Менсиз жашау эталмазса,
Жол жюрюп да кеталмазса…

Ибрагимни сабий поэзия-
сы кёплени къууандырады, 
назмуларын, пьесаларын да 
сабийле сюйюп окъуйдула. 
Кючюк, къолан гебенек, гурт 
тауукъ, хораз… – аны бары 
жигитлери жарыкъ кёллю-
ледиле.

Жанынга 
жарагъан 
тюз инсан

Керти фахмуну нюрю 
кенг жайылады. Ибрагим 
назмучу, тамсилчи, къара 
сёзню устасы, драматург, 
артист эди. Алай ол кеси-
не бир заманда да артыкъ 
даража излемегенди. Тюз 
ниетли, ариу, тёгерекни жа-
рытхан, ушакъ этип башла-
са, жыл саны унутулгъан, 
кёзлери жарыкъ къарагъ-
ан,  жанынга жарагъан 
адам эди ол. 

Не бай, не къуллукъчу, 
не мадарымлы болургъа 
керек тюйюл эди аны бла 
шуёх болур ючюн – са-
банчыгъа, малчыгъа, уллу 
къуллукъчугъа да бир бет-
ден къарагъанды Мамме 
улу. Жарыкъ саламы бла 
кирип келиучюсю, нёгер-
лерим  да жыйылып, кёп 
кере ол аламат адам бла 
ушакъ эте олтургъаныбыз 
эсимдеди. Ол насыплы 
кезиу бюгюн да эсгериу-
лерибизни жарыта турады.

МУСУКАЛАНЫ Сакинат.

Эсде тутуу

Сахна аны бошалмазлыкъ 
къууанчы эм ёхтемлиги эди

«Къанлы той» деген спектакльден.

Билим да береди, 
адежликге да юйретеди
Ёсюп келген тёлюню юйретиуде 

юйюр бла устаз энчи жерни 
алгъанлары барыбызгъа да баям-
ды. Шауаланы Лейля бла таныш-
ханымдан сора аны алайлыгъына 
бютюн тюшюннгенме.

Алгъаракълада Терс-Къолгъа 
Уллу Ата журт урушну кезиуюнде 
Минги тауну тийресинде эмда 
тюрлю-тюрлю къаугъалада жо-
юлгъан аскерчилени бла журна-
листлени эсгертмелерине гюлле 
салыргъа, митингге къатышыргъа 
баргъанбыз. Жолда бизни  школ-
чула сакълап тура эдиле. Эсгер-
тмеге жетгинчи, аны къатында да  
къызчыкъланы бла жашчыкъланы 
низамлылыкъларына, къылыкъ эт-
мегенлерине, айтылгъан затлагъа  
сюйюп, шумсуз тынгылагъанлары-
на  да эс бургъанма.

"Класс башчыгъыз кимди?"- деп 
соргъанымда, ала: "Дунияда бек 
аламат устаз",- деп, бир аууздан  
жууаплагъандыла.  Окъуучуланы 
ол сёзлери мени аланы устазларын 
иги билирге талпындыргъандыла.

Шауаланы  Лейля Къабарты-
Малкъар къырал универси-

тетни  педагогика  факультетин 
бошап, Терс-Къолну орта школунда  
сабийлени  суратлау искусствогъа 
юйретеди. Аны бла бирге ол ин-
форматикадан билимин хайыр-
ланып, андан да дерсле береди. 
Урунууда биринчи атламларын да 
мында башлагъанды. 

Андан бери сегиз жылдан ат-
лагъанды. "Аллай бир заманны 
ичинде  кесин жаланда  ахшы 
жанындан танытдыргъанды, ишин 
аламат биледи, адетлеге уллу эс 
бурады, коллективде  биригиулюк 
болуруна себеплик этеди. Бирси 
устазла да аны сыйлы кёредиле. 
Ол бек жарашыулу адамды, аны 
бла ишлегениме жюрегимден 
къууанама",- дегенди  мектепни 
директоруну билим бериу жаны 
бла орунбасары Байдаланы Кулина 
Ахматовна. 

Лейля Ахматовнаны бек сюй-
генлерин окъуучула да айт-

хандыла. Дерслени иги ангылат-
ханын, бир заманда окъуучулагъа 
ауазын кётюрюп сёлешмегенин, 
терс болсала уа, аны жюреклерин 
къыйнамай  ачыкъ эте билгенин 
белгилегендиле. Ма аллай ышанла-
ры ючюн аны жарсытмазгъа, айт-

ханын этерге хазырбыз дегендиле. 
Сабийле берген багъа уа керти да 
магъаналыды, сыйлыды. Нек де-
генде ала кёзбау эте  билмейдиле. 

Классдан тышында дерслерин 
а устаз асламысында адеп-

къылыкъгъа жоралайды. Намыс-
лы адам  кесин жамауат ичинде 
къалай жюрютюрге керек болгъа-
нына юйретеди, таматаланы ариу 
кёрюрге,  кеси сыйларын тюшюр-
мезге, жорукълагъа таяна жа-

шаргъа кереклисин эсгертеди. Ол 
затлагъа терс-къолчу къызчыкъла 
бла жашчыкъла да аслам эс бу-
радыла. Ала биледиле жашагъан 
жерлерине тыш къыраллыла кёп  
келгенлерин, башхалагъа да ма 
мында кёргенлерине кёре багъа 
бичериклерин да.  

Андан тышындан да, устаз окъу-
учула бир бирлерине иги болурла-
рын, бир бирге хурмет этерлерин, 
шуёхлукъну бузмазларын, миллет 
айырмазларын, школ а аланы экин-
чи  юйлери болгъанын унутмазла-
рын  дайым излегенлей турады. Ол 
бирлик аланы 7-чи  классларыны 
алгъа барыууна  себеплик этеди. 

Ала окъууда бир бирге билеклик 
эте, бир юйюрча турадыла. Мин-
ги тауну тийресинде кёп жерлеге 
бирге барадыла, суратлагъа тюше-
диле, аладан уллу класс альбом да 
жарашдыргъандыла. 

Дагъыда  Лейля Ахматовна 
кеси окъутхан сабийле бла 

районда, республикада барды-
рылгъан кёп тюрлю конкурслагъа, 
кёрмючлеге къатышады, аладан 
хорлам бла да къайтады. Былтыр а 

"Жылны устазы" деген муниципал 
конкурсда хорлап, республика-
лыгъа да  къатышханды. Анда уа 
"Искусствогъа сюймеклик" деген 
номинацияда атын айтдыргъанды. 

Шауаланы Лейля, сюйген ишин 
кёлю бла  толтургъандан сора да, 
ахшы адамды, насыплы анады. 
Къыз ёсдюреди. Лаурагъа бусагъ-
атда сегиз жыл болады.

Хар инсан жаратхан иши бла кю-
решсе, ахшылыгъы къалгъанлагъа 
да жетеди. Жашауда  игиликни, 
ариулукъну эслей билген, анга баш-
халаны да юйретген  уллу насыпды.

ХОЛАЛАНЫ Марзият.
Суратны автор алгъанды.

Акция

Искусстволаны Шимал-Кавказ 
къырал институтуну уллу концерт 
залында «Краповый десант» де-
ген битеуроссей жандауурлукъ 
аскер-патриот акция бардырыл-
гъанды.

Вузну фойесинде Миллет гвар-
дияны къуралыууну, тарыхыны, 
аны бёлюмлерини юсюнден су-
рат кёрмюч къуралгъанды. Аны 
ызындан а концерт болгъанды. 
Байрам ингирни театрны бла кино-
ну актрисасы, белгили полковник 
Зиминаны ойнагъан Виктория 
Тарасова бла Россейни сыйлы ар-
тисти Миллет гвардияны федерал 
службасыны культура советини 
члени Алексей Огурцов бардыр-
гъандыла. Виктория Нальчикде 

биринчи кере болгъанын, бу жо-
лоучулугъуна бек къууаннганын, 
жерибизни, адамларыбызны жа-
ратханын билдиргенди. 

Концертни оператив ишлени 
тамамлагъан энчи дивизияны 
«Взвод» рок-группасы ачханды. 
Аскерчини юйюрюне, жууукълары-
на тансыкълыгъын, сюймекликни 

бла шуёхлулукъну, мамырлыкъны 
излегенини, ахшылыкъгъа ийна-
ныулугъун жырларында Александр 
Яковлев, Константин Бубнов, Ольга 
Стельмах, Юрий Смыслов, Антон 
Яговитин, Дмитрий Ивашин, Алиса 
Мон, Паскаль, Анастасия Беляева 
ачыкълагъандыла. Ала «Солдат-
ские сны», «Домой», «Спасибо 
тебе» деген эм башха жырларында 

бирликни, хорламланы, жигитлик-
ни, эрин къазауатдан сакълагъан 
тиширыуну тилегин кёргюзтгенди-
ле. Къараучула уа алагъа къызыу 
къарсла бла тюбегендиле.

Ахырында жыйылгъанланы Рос-
сейни миллет гвардиясыны ре-
спубликада управлениясыны баш-
чысыны орунбасары полковник 
Алексей Трушин алгъышлагъанды. 
«Сизни сейирлик хунеригиз адам-
гъа кесине, жашаууна да жангы 
кёзден къараргъа болушады. Аны 
ючюн сау болугъуз!  Таза жюрек-
ден сизге тёзюмлюк, жетишимлик 
тежейме, къараучуларыгъызны 
сюймекликлери сизни хар кюню-
гюзде да жылытсын», - деп, ол 
артистлеге республиканы Прави-
тельствосундан, Культура мини-
стерствосундан, гвардияны энчи 
составыны атындан ыразылыкъ 
къагъытла бергенди. Акцияны 
къурагъанла уа институтну ректору 
Рахайланы Анатолийге бла прорек-
тору Эфендиланы Фуадха болуш-
лукълары ючюн ыспас этгендиле.

КУЛЬЧАЛАНЫ Зульфия.
Суратла авторнудула. 

Хар номерни - 
къызыу къарсла бла

ОКЪУУ
Къабарты-Малкъарны сыйлы 

артисти Маммеланы Шакъман-
ны жашы Ибрагим туугъанлы 
бу кюнледе 100 жыл толады. 
Ол Малкъар театрны жара-
тылгъан кюнлеринден башлап 
дуниясын алышхынчы анда 
ишлегенди. Аны жашауу, сагъ-
ышлары, къууанчлары, жар-
сыулары да миллет сахнабыз, 
адабиятыбыз, культурабыз 
бла байламлы болгъандыла. 

АТТАЛАНЫ ЖАМАЛ

КёрмючЭСЕПЛЕ

Жетишим

Былтыр республиканы жол-
ларында 605 авария болгъан-
ды, алада 162 адам ёлгенди, 
725 а тюрлю-тюрлю жарала 
алгъандыла. Быллай жарсыулу 
шартланы КъМР-де МВД-да 
Жолда жюрюуню къоркъуу-
сузлугъун жалчытыу жаны бла 
управленияны башчысы Юрий 
Бегидов журналистле бла тю-
бешиуде белгили этгенди. 

Республиканы баш инспек-
торуну айтханына кёре, тамам-
ланнган профилактика жумуш-
ланы хайырындан аварияланы 
11,4 процентге азайтыргъа онг 
болгъанды (2017 жылда -  683). 
Алай, жарсыугъа, бу къаугъа-
лы болумлада ёлгенлени саны 
уа кёбейген этгенди (18,2 про-
центге).  

Аны бла бирге инспекторла 
тамамлагъан профилактика 
ишни хайырындан эсирген води-
тельле этген  къаугъалы кезиуле   
4,7 процентге азайтылгъандыла 
(былтыр  41   кезиу). Андан сора 
да, машинаны жюрютюрге эр-
кинлиги сыйырылгъанына да 

къарамай, жолгъа чыкъгъанла-
ны, мардадан терк баргъанланы 
хаталарындан аварияланы, 
алада ачыгъанланы саны да 
селейгенди.  «Жолланы болум-
лары, алада кемчиликле, ол 
санда белгиле жетишмегенлери  
ючюн болгъан аварияла, алада 
жарала алгъанла да азайтыл-
гъанларын белгилерчады»,-
дегенди Бегидов.

Жылны ичинде уа автоин-
спекторла жолда жюрюуню 
жорукъларына 982 минг ад-
министратив бузукълукъ этил-
генин ачыкълагъандыла, ол 
санда 747 минги эсепге алгъан 
автоматизацияланнган систе-
маланы болушлукълары бла 
тохташдырылгъандыла.  

Полициячыланы ишлеринде 
уа баш магъана бузукълукъла-
ны профилактикасына бериле-
ди. Юрий Мушарифовични бил-
диргенине кёре, энчи жумушла 
толтурулуп, жылны ичинде 
2643 кеф неда медицина тин-
тиуледен ётерге унамагъан, 
дагъыда машинаны жюрютюр-

ге эркинлиги болмагъан 3759 
водитель ачыкъланнгандыла, 
аланы  андан ары жолда жю-
рюуге къатышыргъа онглары 
болмай къалгъанды. «Ала уа 
жорукъланы сакъламайдыла, 
башхаланы жашауларына, са-
улукъларына къоркъуулудула. 
Жаяу баргъанла да  излемлени 
толтурмазгъа ёчдюле нек эсе 
да. Жылны ичинде 7320 адам 
жууапха тартылгъанды»,-деп 
билдиргенди ол.

Автоинспекция жолланы бо-
лумларына да энчи эс бурады. 
Жылны ичинде аланы иелери-
не тюрлю-тюрлю кемчиликле 
ючюн 364 административ иш 
ачылгъанды, ол санда 53 ор-
ганизациягъа да.

-Жолланы болуму излемлеге 
келишмегенлерини хатасын-
дан боладыла аварияланы бир 
бёлюмю. Республикада аланы 
узунлугъу 18 минг километрге 
жетеди, «Кавказ» федерал 
жол а аны бир проценти тенгли 
бирди. Алай бу трассада бол-
гъан къыйын авариялада 66 
адам ёлгенди. 

Аны баш сылтауу - жол тар-
ды, ол шёндюгю излемлеге 
келишмейди. Трассаны 140 
километрини асламы алыкъа 
эки полосадан къуралады, 
аланы энчи мадарла бла бир 
бирден айырмаса, адамлары-
бызны къоркъуузлукъларын  
жалчытыргъа онгубуз боллукъ 
тюйюлдю,-дегенди ол.

Ахырында Юрий Бегидов 
журналистлени сорууларына 
жууапла бергенди. 

ТИКАЛАНЫ Фатима.

Озгъан ыйыкъда Франци-
яда фрирайддан Дунияны 
кубогуну квалификациялы 
кезиую ётгенди. Эришиу-
леге бек кючлю спортчула 
къатышхандыла, ол сан-
да Къабарты-Малкъардан  
белгили райдерле Ёзден-
ланы Идрис бла Салим 
Нахушев да. 

Квалификациялы эри-
шиуле юч кезиуден къу-
ралгъандыла. Аланы хар 
биринде да жашла уста-
лыкъларын толусунлай 
ачыкъларгъа керек эдиле. 
Алай бла 3-чю кезиуню 
эсеплерине кёре, Ёзден 
улу «кюмюшге» тийишли 
болгъанды. Салим Наху-

шев а FWQArc 1950 Freeride 
Week классификацияда 
доммакъ майдал алгъанды 
эм FWQ French Freeride 
Qualifiers Chamonix тюрлю-
сюнде уа алтынчы жерде 
тохташханды. 

ТАППАСХАНЛАНЫ 
Аминат.  

Жорукълагъа бой салмау бла жолланы тарлыкълары къайгъылылай къаладыла

Франциядан - «кюмюш» эм «доммакъ» бла 

Къабарты-Малкъар Республиканы Парламентини депутатлары бла законла 
чыгъарыучу органны аппаратында ишлегенле  Къабарты-Малкъар Республиканы 
Парламентини экинчи эмда тёртюнчю чакъырылыуларыны депутаты, КъМР-ни 
Парламентинде Жамауат советни къауумуна кирген СИЖАЖЕВ Валерий Хусей-
новичге аны юй бийчеси СИЖАЖЕВА Алла Евгеньевна ёлгенине бушуу этгенлерин 
билдиредиле эмда  къайгъы сёз бередиле.

Суратлау искусстволаны 
А.Л.Ткаченко атлы музейинде 
белгили гюржюлю художник 
Русудан Хизанишвилини  кёр-
мючю ачылгъанды. Анга кел-
генлени алгъышлай, КъМР-ни 
культура министри Мухадин 
Кумахов бу устаны чыгъар-
маларына къарагъан, алада 
кесине жууукъ болгъан  бир 
зат тапмай къоймазлыгъын 
чертгенди. 

-Мен сурат ишлеуден узакъ-
дама, драмалы актёрма, алай 
манга сейир кёрюннген кёп 
затны кёреме. Русудан бла 

энди шагъырей бола келебиз,  
алай алыкъа кесибизге кёп 
зат ачарыгъыбызгъа, чыгъ-
армачы байламлыкъларыбыз 
узакъ ёмюрлю боллугъуна 
ишексизме,-деп, министр, 
суратчыгъа айланып: «Хош ке-
лигиз Къабарты-Малкъаргъа!» 
-дегенди.

КъМР-ни Художниклери-
ни союзуну таматасы Генна-
дий Темирканов а  гюржюлю 
къызны  ишлери дунияны кёп 
къыралларыны кёрмючле-
ринде салыннганларын, сёз 
ючюн, Нальчикден сора аны 
Мадридде сакълагъанларын 
билдиргенди. 

-Алай ол бизге жаланда  тыш 

къыралдан келген уста болуп 
къалмай, бизни жууукъ ада-
мыбызды, жерлешибизди. Бу 
кёрмючню къураргъа къыйын 
болгъанды, визаны жараш-
дырыу, суратланы чыгъарыу, 
жолну къар басыу бла да чыр-
маула чыкъгъандыла, болсада 
бюгюн ол бизни блады. Аны 
ишлери уа устаны биз билме-
ген дуниясы бла шагъырей 
этерикдиле, - дегенди ол.

КъМР-ни бла КъЧР-ни халкъ 
поэти, Тбилисини сыйлы ин-
саны Гурт уланы Са лих  а 
Русуданны фахмусу ма мын-

да ачыкъланып, Гюржюде 
кюч алгъанын белгилегенди. 
«Маданиятны чеклери жокъ-
ду, искусствону тили уа хар 
кимге да ангылашыныулуду. 
Фахмулу чыгъармаланы та-
машалыкъларын кёре би-
лирге, жюреги бла сезерге 
эмда ол сезим бла жашаргъа 
керекди»,-дегенди.

Русуданны кёрмючюню ачы-
лыууна Къабарты-Малкъарда 
гюржюлени къаууму да кел-
генди. «Риони» миллет  мада-
ният араны таматасы Анзор 
Лобжанидзе, быллай тюбе-
шиулени байрамгъа санап, 
барысын да алгъышлагъан-
ды. Фахмулулукъ не заманда 

да жарыкълыкъ жаяды да, 
Русуданны чыгъармалары, 
къайда болсала да, тёгерекни 
нюр жарыкъдан толтургъан-
ларын чертгенди. Ол фахмулу 
жерлешин гюржю тилде да 
алгъышлагъанды.

Бу кёрмючге уста «Книга 
вымышленных существ» деп 
бошдан атамагъанды. Алагъа 
къарасанг, керти эмда жо-
макълы дунияланы кёресе, 
алай а адам, битимле, жа-
ныуарла да  бир бирлери бла 
къаты байламлыкъда болгъан-
ларын сезесе.

Русудан Хизанишвили  Наль-
чикде туугъанды. 1992 жылда, 
анга 13 жыл толгъанда, юй-
юрю бла Гюржюге кёчгенди. 
Бюгюнлюкде да анда жашап, 
ишлеп турады.  Сурат ишлеу 
жаны бла билим алып Наль-
чикде искусстволаны 1-чи но-
мерли школда башлагъанды. 
Тбилисиде уа алгъа Николадзе 
атлы суратлау училищеге, арт-
да Тбилисини къырал суратлау 
академиясыны живопись-по-
становкала салыу факульте-
тине киргенди. Алай  ол уста-

лыгъына кёре ишлемегенди, 
жаланда студент заманында 
бир ненча къысха метражлы 
фильм алдыргъанды ансы. 
Кесини битеу усталыгъын, 
хунерин да ол сурат ишлеуге 
бергенди.

ХОЛАЛАНЫ Марзият.
Суратланы автор 

алгъанды.

КъМР-де УФСИН-ни 2018 
жылда ишини эсеплери 
чыгъарылгъандыла эмда 
келир заманнга борчла 
белгиленнгендиле. Анга 
аталгъан жыйылыугъа 
республиканы  Башчысы-
ны Администрациясыны, 
право низамны сакълаучу 
органланы  эмда жамауат 
организацияланы келечи-
лери  къатышхандыла.

Баш доклад бла  Управлени-
яны таматасыны къуллугъун 
толтургъан ич службаны пол-
ковниги  Чарим Бирмамитов  
этгенди. Ол билдиргеннге кёре, 
алагъа бойсуннган учреждени-
ялада болум  дайым да къаты 
контрольдады эмда тапды. Ала-
да тургъанланы, эркинликлери 
сыйырылгъанланы саны  муну 
аллында жылдан эсе аз эди. 
Тюрмелеге эркинлик этилмеген 
затланы ётдюрюуню  тыйыу 
жаны бла иш игиленнгенди. 
Законсуз тутулгъанлагъа бе-
риле туруп иги кесек телефон, 

наркотик да сыйырылгъанды. 
Чарим Бирмамитов республи-

каны право низамны  сакълаучу 
органлары бла  бирге ишлеу 
да тап къуралгъанын эмда 
кесини хайырын бергенин да 
белгилегенди. Алай бла озгъан 
жыллада  кёп аманлыкъ ишле 
ачыкъланнгандыла. Аланы 
араларында уа  сауутла, чач-
дырыучу затла, наркотикле бла 
да байламлы болгъанлары кёп 
эдиле. 

Тутмакъла бла  ишлеуню 
юсюнден айта, докладчы коло-
нияда тургъанланы жууукълары 
бла   тюбешиуле терк-терк бол-
гъанларын,  учреждениялада 
«Ата-ана советле»,  «Ачыкъ эши-
клени кюнлери» къуралгъанла-

рын , искусствону, культураны, 
спортну келечилери  чакъы-
рылгъанларын, документли эм 
суратлау фильмле кёргюзтюл-
генлерин билдиргенди. Битеу 
бу амалла тутулуп тургъанланы 
къылыкъларын тюзетиуге, пра-
вогъа бузукълукъ этмезлерине,  
учреждениядан чыкъгъандан 
сора уа кеслерин жамауатны 
арасында тап жюрютюрге себе-
плик этгенлерин заман кёргюзт-
генди, деп чертгенди. 

-Адамны эркинликлери жаны 
бла  уполномоченныйни инсти-
туту, къараучуланы жамауат 
комиссиясы эмда динни  келе-
чилери бла да  тынгылы бай-
ламлыкъла къуралгъандыла. 
Ала тутмакъла бла хайырлы 
ушакъла бардырадыла, керек 
болса,  дин адетлеге юйрете-
диле. Андан сора да, бизде 
тутмакъланы жууукъларына  
письмола жазып дайым да 
билдириу этип тургъан  тёреге 
айланнганды,-деп белгилеген-
ди Чарим Бирмамитов.

Докладда айтылгъаныча, тут-
макълада  производство-мюлк 
ишни айнытыу да барады. Аны 
ючюн деп жангы оборудование  
алынады, болгъанла тап халгъа 

келтириледиле. Алай бла, дай-
ым да онбеш тюрлю продукция 
чыгъарылады. 111 тутмакъ 
ишге тохтар амал тапхандыла,  
аланы орталыкъ хакълары да  
кётюрюлгенди. Олтургъанланы  
борчларын тёлеу амаллары 
85 процентге дери жетгенди. 
Аны хайырындан бир-бирлери,  
борчларын тёлегенден сора да, 
юйюрлерине  ахча болушлукъ 
этер амал тапхандыла.

Андан сора да, жыйылыуда  
эркинликлери сыйырылгъан-
ланы  учреждениялада тутуу 
халкъла аралы стандартлагъа 
келиширча этилгенин, керек 
жерде  инженер-техника амал-
ла эмда надзорну жангы техно-
логиялары  хайырланылгъанла-
рыны юсюнден да айтылгъан-
ды. Коллегиягъа келгенле ве-
домствону ишинде  иги жанына 
тюрлениуле болгъанларын 
эмда  уголовный-толтуруучу 
системаны аллында сюелген 
борчла тамамланылгъанларын 
да белгилегендиле. 

Жыйылыуну экинчи кесегин-
де докладланы Управленияны 
начальнигини орунбасары, бир-
бир бёлюмлени башчылары да 
этгендиле. Ала жылны ичинде 
тамамланылгъан ишлерини  
юсюнден тынгылы айтхандыла.   
Битеу туура этилген жетишимле 
бла кемчиликле эсге алынып, 
келир заманнга  борчла са-
лыннгандыла, аланы толтурууну 
болжаллары да  белгиленнген-
диле.

Жыйылыуну ахырында уа 
хычыуун жумуш да тамамла-
нылгъанды. Борчларын тынгы-
лы толтургъанла ведомствону 
саугъаларына эмда грамота-
ларына тийишли болгъандыла.   

Люба АДИЛОВА.

Ахшы тюрлениуле ким да эслерчадыла

Къыйын жарауланы 
саугъасы - къара 
бел бау

Быйыл 26 январьда битеуроссей 
«Къыш школну» кезиуюнде Россейни 
Кёкусин-кан карате-додан федераци-
ясыны президенти Михаил Слипенчук 
бизни жерлешибиз Кантемир Бесла-
неевге Японияда ишленнген къара 
бел бауну бергенди. Бу даражагъа 
жетер ючюн жаш  былтыр 30 июньда 
битеуроссей «Жай школда»  сынау-
ладан ётгенди. Андан алгъаракълада 
уа Россей Федерацияны Спорт мини-
стерствосуну 2018 жылда 27 апрель-
де чыгъарылгъан буйругъу бла анга  
«Спортну халкъла аралы класслы 
устасы»  деген ат аталгъанды.

Кантемир Бесланеев кёкусин-кан 
карате  бла кюрешгенли 15 жылдан ас-
лам болады, битеуроссей турнирледе 
кёп кере хорлагъанды, Россейни юч 
къатлы чемпионуду, дунияны чемпио-
натында алчы жерледен бирине чыкъ-
гъанды. Аны къатында  кёп заманны 
ичинде тренер Аскер Хазраилович 
Зрумов болуп, жараула этдиргенди. 
Жаш  анга не заманда да ыразылыгъ-
ын билдиреди, бир затха жетишген 
эсем, анда тренерими къыйыны уллу-
ду, дейди.

Бу жолгъу  жетишими бла да ол че-
кленип къалмазлыгъына ишексизди. 
Аны энтта да муратлары кёпдюле. 

-Ёсюп келген тёлю юлгю алырча 
адамла не къадар кёп болсала сюе-
биз. Бизни борчубуз – аланы  билге-
нибизге юйретиргеди, сынауубузну 
къызгъанмай бериргеди,-дейди жаш.

СПОРТ


